
TEMA I: Analiza rezultata rada u tužilaštvima u Bosni i Hercegovini sa posebnim fokusom na korupciju i organizovani kriminal

1. Iako statistički pokazatelji o radu tužilaštava u 2022. godini upućuju na određene trendove pada broja riješenih prijava i istraga, kao i pad broja podignutih optužnica, tužioci su ostvarili prosječnu orijentacionu normu od 126% i ostvareni su bolji rezultati kada je u pitanju procesuiranje predmeta korupcije i organizovanog kriminala koji se ogledaju kroz povećan broj podignutih optužnica u predmetima korupcije i organizovanog kriminala na visokom nivou, što je jedan od strateških ciljeva tužilačkog sistema i VSTV-a BiH.

2. Kako bi se ostvarila efikasna i kvalitetna borba protiv korupcije i organizovanog kriminala potrebno je da glavni tužioci i tužioci u narednom periodu poduzmu sve mjere i aktivnosti kako bi se procesuirao što veći  broj  ove vrste predmeta i kako bi se oni završavali u što kraćem roku. 

3. U odsustvu proaktivnog rada policijskih agencija zasnovanog na kvalitetnom kriminalističko-obavještajnom radu što se ogleda u strukturi inicijalnih akata za otvaranje predmeta korupcije i organizovanog kriminala u kojoj dominiraju krivične prijave i anonimne prijave u odnosu na izvještaje policijskih agencija, potrebno je da glavni tužioci insistiraju na proaktivnom radu tužilaca i otvaranju predmeta po službenoj dužnosti.

4. Potrebno je kontinuirano poduzimati aktivnosti na specijalizaciji sudija, tužilaca i ovlaštenih službenih lica za procesuiranje specifičnih krivičnih djela, posebno u prioritetnim oblastima.

5. Kroz rad Strateškog foruma za saradnju tužilaca i ovlaštenih službenih lica kao i operativnih foruma za saradnju, neophodno je ukazati na potrebu proaktivnijeg rada policijskih službenika i izradu zajedničkih akcionih planova s ciljem proaktivnog praćenja pojava i podnošenja većeg broja izvještaja o počinjenom krivičnom djelu.

6. Neophodno je poduzeti sve mjere kako bi došlo do ubrzanja procesa imenovanja tužilaca na upražnjene pozicije za koje su obezbijeđena finansijska sredstva, kako bi se u potpunosti ispunili svi strateški ciljevi i ostvarivali boljih rezultati, na koje pored ostalog utiče nepopunjenost tužilačkih pozicija u velikom broju tužilaštava u BiH.


TEMA II: Upravljanje postupkom u složenim predmetima - nalazi i preporuke Misije OSCE-a u BiH za glavne tužioce

1. Ohrabruju se glavni tužioci da iskoriste sve mogućnosti unaprijeđenja stateške i operativne saradnje sa agencijama za provođenje zakona u procesuiranju predmeta korupcije i organizovanog kriminala.  

2. Potrebno je poduzeti sve neophodne mjere kako bi se prioritetno rješavali  preostali predmeti ratnih zločina u tužilaštvima u BiH imajući u vidu protek roka predviđenog Revidiranom strategijom za rad na predmetima ratnih zločina.


TEMA III:  Procesuiranje krivičnih djela koja ugrožavaju ispravnost i integritet izbornog procesa – saznanja iz monitoringa Misije OSCE-a u BiH


1. Potrebno je da glavni tužioci kontinuirano rade na realizaciji izaključaka VSTV-a BiH koji se odnose na procesuiranje izbornih prevara od 06.07.2022. godine.

2.VSTV BiH će kontinuirnao pratiti realizaciju zaključaka sa posebnim fokusom na prioritizaciju rada na predmetima iz oblasti izbornih prevara.

3.Misija OSCE-a u BiH, Delegacija Evropske unije i VSTV BiH će u narednom periodu organizovati konferenciju radi operacionalizacije zaključaka VSTV-a BiH koji se odnose na procesuiranje izbornih prevara.


TEMA IV:  Imenovanje i odgovornost nosilaca tužilačke funkcije - trenutno stanje i izazovi 

1.Predlaže se da VSTV-u BiH još jednom razmotri mogućnost primjene člana 41. Zakona o VSTV-u BiH koji propisuje da VSTV BiH može tražiti da mu se u pismenoj formi dostave mišljenja o stručnim i drugim kvalifikacijama kandidata.

2. S ciljem unapređenja povjerenja u nezavisan, nepristrasan i  profesionalan rad pravosuđa, kroz jačanje integriteta, transparentnosti i sprečavanje sukoba interesa i drugih nedopuštenih uticaja na nosioce pravosudnih funkcija, podržavaju se dalje aktivnosti VSTV-a BiH u oblasti jačanja odgovornosti i integriteta nosilaca pravosudnih funkcija.


TEMA V:  Predstavljanje revidirane metodologije Evropske unije za evidenciju krivičnih predmeta za najteža krivična djela i krivična djela iz visokog nivoa iz oblasti organizovanog kriminala i korupcije

Neophodno je da glavni tužioci osiguraju da tužilaštva VSTV-u BiH dostavljaju potpune i ažurne izvještaje sa podacima o predmetima korupcije i organizovanog kriminala „visokog nivoa“ s ciljem adekvatnog prikaza rada pravosuđa.


 

TEMA VI:  Transparentnost rada tužilaštava 

Tužilaštva u BiH trebaju nastaviti sa dobrom praksom proaktivne i kontinuirane komunikacije sa medijima i javnosti, te posebnu pažnju posvetiti ujednačavanju prakse objavljivanja tužilačkih odluka na web stranicama tužilaštava.



